
Muslimin Muslimat yang dikasihi sekalian,

Bertakwalah kepada Allah SWT dengan melaksanakan segala perintah-Nya dan menjauhi
segala larangan-Nya. Mudah-mudahan kita sentiasa berada dalam rahmat dan keredhaan
Allah SWT di dunia mahupun di akhirat. Pada pagi Aidilfitri yang indah ini saya akan

menyampaikan khutbah yang bertajuk: “Kemenangan Menuju Keredhaan”.

Saya juga ingin menyeru kepada muslimin-muslimat sekalian agar kita dapat
melaksanakan kawalan kendiri dengan sebaiknya dan melengkapkan pengambilan vaksin
penggalak serta vaksin untuk anak-anak bagi mengurangkan risiko yang lebih teruk akibat
wabak Covid-19. Seterusnya kita bertawakal dan terus bermunajat kepada Allah SWT

agar kita mendapat rahmat dan dijauhkan dari segala bencana dan kemudaratan.

Muslimin Muslimat yang dirahmati Allah,

Sesungguhnya dapat meraikan Aidilftiri pada hari ini merupakan suatu kenikmatan yang
wajib disyukuri. Aidilfitri merupakan hari kemenangan setelah sebulan kita menjalani
tarbiyah dalam Bulan Ramadan. Mudah-mudahan semangat dan ketekunan kita
melaksanakan ketaatan dan meninggalkan larangan dalam Madrasah Ramadan dapat
dikekalkan sampai bila-bila kerana itulah kejayaan sebenar seseorang Mukmin. Firman
Allah SWT dalam Surah al-Ahqaf:

Maksudnya: “Sesungguhnya orang-orang yang menegaskan keyakinannya dengan
berkata: "Tuhan kami ialah Allah", kemudian mereka tetap teguh di atas jalan yang betul
(dengan pengakuan iman dan tauhidnya itu), maka tidak ada kebimbangan (dari sesuatu
yang tidak baik) terhadap mereka, dan mereka pula tidak akan berdukacita. Merekalah
ahli Syurga, tetap kekallah mereka di dalamnya, sebagai balasan bagi amal-amal soleh

yang mereka telah kerjakan”.

Ketika ini, perasaan gembira, hiba, sayu, sedih bercampur-baur dalam hati kita. Sedih
kerana Bulan Ramadan yang mulia telah berlalu bersama tawaran-tawarannya.
Sedangkan dalam sebuah hadis riwayat Ibnu Hibban diceritakan bahawa, Ketika Nabi
SAW menaiki mimbar, Baginda SAW mengucapkan: “Amin, Amin , Amin (sebanyak 3
kali)”. Baginda SAW ditanya oleh para sahabat: “Wahai Rasulullah! Ketika engkau menaiki
mimbar, engkau telah berkata amin, amin, amin”. Maka Rasulullah SAW bersabda:
“Sesungguhnya Jibril AS telah datang kepadaku, lalu dia (Jibril) berkata: Barangsiapa
yang bertemu dengan Bulan Ramadan tetapi tidak diampunkan baginya maka dia akan
dimasukkan ke dalam neraka serta dijauhkan (daripada rahmat) oleh Allah SWT.

Katakanlah (wahai Muhammad): Amin. Maka aku katakan: Amin”.

Maka, apakah kita termasuk dalam orang yang mendapat keampunan Allah SWT atau
termasuk dalam golongan yang rugi ini? Muhasabahlah.

Soo

Muslimin Muslimat yang dimuliakan,

Aidilfitri merupakan salah satu rahmat dan anugerah Allah SWT kepada umat Nabi
Muhammad SAW, sebagaimana dijelaskan dalam hadis yang diriwayatkan dari Anas RA,
beliau berkata:

Maksudnya: “Rasulullah SAW datang dan penduduk Madinah ketika itu memiliki dua hari
yang mereka gunakan untuk bermain sewaktu zaman jahiliyah, lalu Baginda SAW
bersabda: “Aku telah datang kepada kamu dan kamu memiliki dua hari yang kamu

gunakan untuk bermain sewaktu zaman jahiliyah. Sungguh, Allah Azza wa Jalla telah
menggantikan untuk kamu dua hari yang lebih baik dari itu; iaitu Hari Korban (Aidiladha)
dan hari Fitr (Aidilfitri)”. (Hadis riwayat Abu Daud, al-Nasa’ie dan Ahmad)

Maka, Aidilfitri hakikatnya hari kegembiraan bagi seluruh umat Islam dengan cara dan
panduan sesuai Syariat. Hari raya sewajarnya diraikan dengan kegembiraan asal saja
kita tetap mematuhi batas sempadan yang telah ditetapkan oleh Allah SWT. Pada hari
yang mulia ini, janganlah pula kita cemarinya dengan perkara-perkara maksiat dan
hendaklah kita menjaga adab Islam dalam pergaulan antara lelaki dan perempuan serta
mengelakkan daripada membazir.

Muslimin Muslimat yang dikasihi sekalian,

Pandemik yang melanda kita sejak dua tahun lepas telah menyebabkan kita meraikan
Aidilfitri secara sederhana dalam suasana pematuhan beberapa SOP bagi mengekang
penularan wabak. Alhamdulillah, pada tahun ini, kita dapat bersama-sama meraikan
Aidilfitri bersama keluarga dan saudara-mara. Amalan berziarah sememangnya amat
dianjurkan dalam Islam kerana ia dapat memperbaiki dan memelihara silaturrahim
sesama insan. Justeru, ziarahilah keluarga, saudara-mara dan kenalan kita sempena hari
raya ini. Namun perlulah diingat bahawa kawalan kendiri mesti terus dipatuhi dengan
sebaiknya kerana dibimbangi kita akan dijangkiti wabak berkenaan atau menjadi

pembawa wabak seterusnya membahayakan orang lain.

Saudara Saudari yang dirahmati Allah sekalian,

Pada hari yang mulia ini, saya ingin menyeru kepada semua untuk sama-sama kita
memperbaiki hubungan persaudaraan. Segala perbezaan perlu diketepikan bagi
mewujudkan umat Islam yang lebih kuat dan dihormati. Jika ada saudara atau sahabat
kita yang masih bersengketa, maka jadilah pendamai dan bukan batu api yang malah
menyimbah minyak pada bara yang sedang menyala. Allah SWT berfirman dalam Surah

al-Hujurat ayat 10:

Maksudnya: “Sebenarnya orang-orang yang beriman itu adalah bersaudara, maka
damaikanlah antara dua saudara kamu (yang bertelingkah) itu; dan bertakwalah kepada
Allah supaya kamu beroleh rahmat”.

Bersihkan hati kita dahulu dari sebarang akhlak dan sifat mazmumah seperti dendam
kesumat, hasad dengki dan lain-lain. Kemudian, hiasilah dengan akhlak mahmudah
seperti ikhlas, jujur, pemaaf, sabar, rendah diri dan sentiasa berharap kepada Allah SWT.

Maafkan orang lain terlebih dahulu sebelum kita memohon maaf kepada orang lain.

Muslimin Muslimat yang dikasihi sekalian,

Untuk akhirnya, saya ingin mengingatkan saudara-saudari sekalian untuk kita berusaha
melaksanakan puasa sunat enam hari di Bulan Syawal kerana fadhilatnya yang amat
besar sebagaimana sabda Rasulullah SAW dalam sebuah hadis sahih yang diriwayatkan

oleh Imam Muslim:

Maksudnya: “Barangsiapa berpuasa Ramadan, diikuti dengan puasa (sunat) enam hari

di Bulan Syawal, menyamai seperti berpuasa sepanjang tahun’.

Sebagai penutup, saya ingin merumuskan khutbah kepada beberapa pesanan penting
buat saudara-saudari yang dikasihi sekalian;

Pertama: Hari Raya Aidilfitri merupakan hari kemenangan bagi umat Islam setelah
sebulan menjalani tarbiyah dalam madrasah Ramadan. Kejayaan yang sebenar ialah
apabila seseorang mukmin mampu konsisten beramal sebagaimana tekunnya beramal
dalam Bulan Ramadan.

Kedua: Aidilfitri merupakan salah satu rahmat dan anugerah Allah SWT kepada umat

Nabi Muhammad SAW. Maka, perlunya kita bersyukur kepada Allah SWT dan
5

melaksanakan ketaatan kepada-Nya dan menjauhi segala bentuk maksiat dan
kemungkaran.
Ketiga: Aidilfitri menjadi medan untuk kita memperbaiki hubungan persaudaraan agar

umat Islam lebih dihormati. Inilah masanya kita tautkan kembali hubungan sesama kita.

Jadikan kemenangan ini sebagai pemangkin kepada usaha kita untuk meraih keampunan
dan keredhaan Allah SWT dalam menuju kehidupan yang kekal abadi.

Firman Allah SWT:

Maksudnya: “Dan segeralah kamu kepada (mengerjakan amal-amal yang baik untuk
mendapat) keampunan dari Tuhan kamu, dan (mendapat) Syurga yang bidangnya seluas
segala langit dan bumi, yang disediakan bagi orang-orang yang bertakwa”. (Surah ali

‘imran ayat 133)

Muslimin Muslimat Yang Dikasihi Sekalian,

'T

Marilah kita memperbanyakkan berselawat dan ucapan salam ke atas Baginda Nabi
Muhammad SAW. Allah SWT berfirman dalam Surah al-Ahzab ayat 56:

Maksudnya: “Sesungguhnya Allah SWT dan malaikat-Nya berselawat (memberi segala
penghormatan dan kebaikan) kepada Nabi (Muhammad SAW); Wahai orang-orang yang

beriman, berselawatlah kamu kepadanya serta ucapkanlah salam sejahtera dengan

penghormatan yang sepenuhnya”

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, wabak penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya Allah, doa kami mohon diperkenan dan diterima.

